
Umberto Gandini é nasciü ai 29 de dezëmber dl 1935 a Milan. Al s'á tosc trasferí tl Trentin-Südtirol. Al á studié iurisprudënza al'université de Bologna y dedô él jü a sté a Balsan. Dal 1961 cina che al é jü en ponsiun ál lauré por le foliet da vigni de “Alto Adige”, se don jö dantadöt cun la politica locala, por passé dedô a chëra nazionala y internazionala y ala fin cun cultura y spetacui. Deache al ê apascioné de teater ál scrit rezenjiuns sön n gran numer de spetacui y á ince porté pro a mëte sön paladina tröc tesć teatrai.
Dl 1970 ál scomencé süa cariera da tradutur, colaboran cun tröpes ciases edituries sciöche Adelphi, Mondadori, Salani, Garzanti, Einaudi y d'atres. Al á fat la traduziun de passa cënt operes, dantadöt dal todësch, danterater ál traslaté tesć de Goethe, Thomas Bernhard, Friedrich Dürrenmatt, Walter Benjamin y Rainer Werner Fassbinder. Dl 2000 ál davagné le pest Ervino Pocar y dl 2001 le Pest Grinzane Cavour. Al é ince gnü segnalé por l´assegnaziun dl pest Monselice dl 2008.
Gandini n'ê nia ma tradutur y jornalist, mo dal 2009 incá ál ince scrit romans por Robin Edizioni. Danter sües operes él da recordé “Le indagini abusive di Marlòve, investigatore precario” (2009), “Come rubare un missile Cruise e vivere felici” (2010), “Scemo!” (2016). Ti agn 80 ál publiché, sot al pseudonim Leonhard W. Stark, le roman “Un pacco a Budapest”.
